
G‘OVLAR ORASIDAGI RITMIK 
MASOFA TUZILISHINING 
SPORTCHILARNING 
MUSOBAQADAGI 
NATIJALARIGA TA’SIRINI 
TAHLIL QILISH 
Talipov G‘ulomjon Adiljanovich 
O‘zbekiston Milliy universiteti o‘qituvchisi 

 

Annotatsiya: Mazkur maqolada g‘ovlar orasidagi masofa ritmining g‘ovlar osha yugurish musobaqalaridagi natijalarga 

ta’siri o‘rganildi. Unda yugurishning ritmik tuzilishi bilan bog‘liq asosiy omillar, xususan sportchilarga to‘siqlarni yengib 

o‘tish jarayonida vaqt va energiya sarfini kamaytirishga xizmat qiluvchi optimal qadam uzunligi hamda chastotasi tahlil 

qilindi. Shuningdek, g‘ovlar orasidagi masofalardagi ritmik o‘zgarishlarning yuguruvchilarning texnik harakatlari, tezlik 

ko‘rsatkichlari va umumiy samaradorligiga ta’sirini ochib beruvchi ilmiy ma’lumotlar hamda amaliy kuzatuvlar asosida 

tahliliy xulosalar ishlab chiqildi. 

Kalit so‘zlar: ritmik tuzilish, masofa, yugurish texnikasi, sport natijalari, individual xususiyatlar, mashg‘ulot dasturlari. 

Abstract: This article examines the impact of rhythmic spacing between hurdles on hurdling competition results. It ana- 

lyzes key factors related to the rhythmic structure of running, particularly optimal stride length and frequency that help 

athletes reduce time and energy expenditure while overcoming obstacles. In addition, based on scientific data and prac- 

tical observations, analytical conclusions are presented that reveal the influence of rhythmic variations in inter-hurdle 

distances on runners’ technical movements, speed indicators, and overall performance efficiency. 

Key words: rhythmic structure, distance, running technique, sports results, individual characteristics, training programs. 

Аннотация: В данной статье исследовано влияние ритма расстояний между барьерами на результаты в сорев- 

нованиях по барьерному бегу. Проанализированы основные факторы, связанные с ритмической структурой бега, 

в частности оптимальная длина шага и частота, которые позволяют спортсменам снизить затраты времени и 

энергии при преодолении препятствий. Также на основе научных данных и практических наблюдений разрабо- 

таны аналитические выводы, раскрывающие влияние ритмических изменений расстояний между барьерами на 

технические движения, скоростные показатели и общую эффективность бегунов. 

Ключевые слова: ритмическая структура, дистанция, техника бега, спортивные результаты, индивидуальные 

особенности, тренировочные программы. 

KIRISH  

G‘ovlar osha yugurishda ritmik tuzilmani shakllantirish yosh yengil atletikachilar tayyorgarligining muhim 

tarkibiy qismi hisoblanadi. Ushbu sport turi nafaqat yuqori darajadagi jismoniy tayyorgarlikni, balki murakkab 

koordinatsion qobiliyatlarni ham talab etadi. Ritmik tuzilma yugurish texnikasini samarali bajarishda hal qiluvchi 

ahamiyatga ega bo‘lib, g‘ovlarni muvaffaqiyatli yengish jarayoniga hamda ular orasidagi tezlik dinamikasiga 

bevosita ta’sir ko‘rsatadi. 

 

MAVZUGA OID ADABIYOTLAR SHARHI 

Boshlang‘ich sport ixtisoslashuvi bosqichida yosh sportchilarning texnik tayyorgarligi muammosi sport 

tayyorgarligi tizimida dolzarb masalalardan biri hisoblanadi (D. D. Donskoy) [2]. Sport mashg‘ulotlari jarayo- 

nining samaradorligi, avvalo, ratsional texnik harakatlarni shakllantirish, xususan, sport mashqlarining ritmik 

tuzilishini o‘zlashtirish bilan chambarchas bog‘liqdir. Shu bois ushbu bosqichdayoq ratsional texnikani to‘g‘ri 

qurish kelgusida sportchining o‘z sport turi uchun optimal yosh davrida yuqori natijalarga erishishini ta’minlaydi 

(L.P. Matveyev) [1]. 

Ko‘plab tadqiqotchilar fikriga ko‘ra, harakatlarning ritmini shakllantirish va takomillashtirish jismoniy 

tarbiya hamda sport mashg‘ulotlaridagi ta’lim jarayonining yetakchi yo‘nalishlaridan biridir (M.M. Bogen, M

A.V. Samsonova) [3]. Shu sababli sportchilar, murabbiylar va olimlarning ritmik tuzilmani o‘rganish, qayd etish 

hamda uni yanada rivojlantirish masalasiga qiziqishi tabiiydir. Mazkur jihatlardan kelib chiqib, boshlang‘ich 

sport ixtisoslashuvi bosqichida g‘ovlar osha yugurishda ratsional texnikani shakllantirish muammosi alohida 

e’tiborga loyiqdir. 

Ilmiy adabiyotlarda qayd etilishicha, g‘ovlar osha yugurishda ratsional ritm yuqori sport natijalarini belgi- 

lovchi yetakchi omillardan biri bo‘lib, texnikaning to‘g‘riligi va samaradorligini aniqlovchi asosiy mezon sifatida 

namoyon bo‘ladi (V.V.Balaxnichev) [4]. 

Yosh g‘ovlar osha yuguruvchilarning texnik tayyorgarligi bo‘yicha ilmiy-uslubiy manbalar tahlili, pedagogik 

kuzatuvlar hamda amaliy tajribalar natijasida quyidagi ziddiyatlar aniqlandi: 

a) sport mashg‘ulotlari nazariyasida texnik tayyorgarlik tizimini chuqurroq ilmiy asoslash ehtiyoji mavjud 

bo‘lsa-da, amaliyotda yosh sportchilarni tayyorlash jarayonida g‘ovlar osha yugurishning modelli ritmik 

xususiyatlariga yetarli darajada e’tibor qaratilmayapti; 

b) yosh sportchilarda ratsional texnikani shakllantirishga bo‘lgan ehtiyoj mavjud bo‘lsa-da, boshlang‘ich sport 

ixtisoslashuvi bosqichida g‘ovlar osha yugurishning modelli ritmik tuzilmasini rivojlantirishga qaratilgan 

ilmiy asoslangan pedagogik texnologiya ishlab chiqilmagan. 

Shu nuqtayi nazardan, yosh g‘ovlar osha yuguruvchilarni tayyorlash samaradorligi ular uchun maxsus 

ishlab chiqilgan pedagogik texnologiya qo‘llanilgandagina yuqori natija beradi. Bunday texnologiya, eng avvalo, 

malakali sportchilarga xos yugurish texnikasining model xususiyatlarini aniqlash va ularni yosh sportchilarning 

tayyorgarlik jarayoniga kiritishni, shuningdek, mashg‘ulotlarni oliy sport mahoratini egallashga maqsadli yo‘na- 

ltirishni nazarda tutishi lozim. 

TADQIQOT METODOLOGI YASI  

Tadqiqot jarayonida bilishning dialektik nazariyasiga asoslanildi. Ushbu yondashuv hodisalarni ularning 

rivojlanishidagi ichki jarayonlar bilan birgalikda, yaxlit va ko‘p qirrali tarzda o‘rganishni nazarda tutadi. Shu 

bois, fakt va hodisalarni tahlil qilishda tarixiy va mantiqiy yondashuv, nazariya bilan amaliyotning birligi, o‘zaro 

bog‘liqlik va ta’sirchanlik, ilmiy ishonchlilik hamda xolislik tamoyillari ustuvor bo‘ldi. 

Tadqiqot doirasida g‘ovlar osha yugurishning modelli ritmik tuzilmasini shakllantirishga qaratilgan peda- 

gogik texnologiya ishlab chiqildi va tajriba-sinovdan o‘tkazildi. Ushbu texnologiya bir qator tarkibiy qismlarni 

mujassam etadi, jumladan, g‘ovlar osha yugurish blokining ritmik tuzilmasi asosida yaratilgan maqsadli model, 

texnologiya bosqichlari hamda ularning vazifalari, bosqichlarni amalga oshirishning dasturiy-mazmunli va dida- 

ktik ta’minoti, yillik tayyorgarlik siklida mashg‘ulotlarning davriylashtirilishi hamda ritmik tuzilmaning shaklla- 

nishini baholovchi kompyuter diagnostikasi. 

Texnologiya psixomotor qobiliyatlarni rivojlantirish, shuningdek, interiorizatsiya, eksteriorizatsiya va stabi- 

lizatsiya bosqichlariga asoslangan holda ishlab chiqildi. Shu bilan birga, uning samarali amalga oshirilishini 

ta’minlovchi pedagogik talablar majmui belgilandi. Mazkur talablar qatoriga nazariy tayyorgarlik hajmini kengay- 

tirish, sportchilarning jismoniy rivojlanishi va harakat tayyorgarligi haqidagi dastlabki ma’lumotlarni hisobga 

olish, motivatsion sohani shakllantirish hamda yuguruvchilarning tezkor va tezkor-kuch qobiliyatlarini optimal 

rivojlantirish kiradi. Shuningdek, yosh yengil atletikachilarda g‘ovlar osha yugurishning ritmik tuzilmasini shakl- 

lantirish texnologiyasining asosiy tamoyillari ishlab chiqildi. Ushbu tamoyillar mavjudlik, individuallashtirish, 

tizimlilik, mashg‘ulot va musobaqa faoliyatining uzviy birligi hamda umumiy va maxsus tayyorgarlikning o‘zaro 

aloqadorligidan iborat. Mazkur tamoyillar harakat ko‘nikmalarini shakllantirish nazariyasiga sezilarli ilmiy hissa 

qo‘shadi. 

O‘tkazilgan tajriba natijalariga ko‘ra, yosh g‘ovlar osha yuguruvchilarning tayyorgarlik jarayonida asosiy 

maqsad sifatida malakali sportchilarga xos bo‘lgan modelli ritmik tuzilmani shakllantirish ustuvor yo‘nalish etib 

belgilandi. Shu maqsadda boshqaruvning diagnostik majmuasi ishlab chiqildi. Ushbu majmua ritmik tuzilma 

haqidagi tezkor ma’lumotlarni olish, o‘zgarishlar dinamikasini kuzatish, qiyosiy tahlil o‘tkazish va uning asosida 

texnik harakatlarni tuzatish imkoniyatlarini yaratadi. 

TAHLIL VA NATIJALAR  

Yosh yengil atletikachilarning texnik tayyorgarlik jarayonida g‘ovlar osha yugurishning asosiy ritmik xusu- 

siyatlarini shakllantirish samaradorligi boshlang‘ich sport ixtisoslashuvi bosqichida ishlab chiqilgan pedagogik 

texnologiyani qo‘llash bilan ta’minlanadi. Ushbu texnologiya o‘zaro bog‘liq bosqichlar tizimi, ularning dasturiy- 

mazmunli ta’minoti, bosqichlarni amalga oshirishga qo‘yiladigan pedagogik talablar hamda ritmik tuzilmaning 

shakllanish darajasini baholash imkonini beruvchi kompyuterli diagnostika vositalaridan iboratdir. G‘ovlar 

osha yugurish modelining ritmik xususiyatlari yosh sportchilarda pedagogik texnologiyani bosqichma-bosqich 

amalga oshirish jarayonida shakllanadi. M

Birinchi bosqichda harakat ko‘nikmasining ritmik tuzilmasini jadal rivojlantirish uchun zarur bo‘lgan psixo- 

motor qobiliyatlar shakllantiriladi. Keyingi bosqichlarda esa bu qobiliyatlar ritmik tuzilmaning mustahkamlanishi 

va uning modelli parametrlarga moslashtirilishi bilan boyitiladi. Boshlang‘ich sport ixtisoslashuvi bosqichida yosh 

sportchilarda g‘ovlar osha yugurishning ritmik tuzilmasini muvaffaqiyatli shakllantirish pedagogik texnologiya 
mazmunini amalga oshirish jarayonida quyidagi talablarga rioya etish orqali ta’minlanadi: nazariy tayyorgarlik 

hajmini kengaytirish, shug‘ullanuvchilarning jismoniy rivojlanishi va harakat tayyorgarligi haqidagi dastlabki 

hamda joriy ma’lumotlarni hisobga olish, sportchilarda yuqori motivatsiyani shakllantirish, o‘quv jarayonida 

yaxlit o‘qitish metodidan ustuvor foydalanish hamda kompleks pedagogik nazorat tizimini joriy etish. 

O‘tkazilgan tajriba natijalari shuni ko‘rsatadiki, texnologiyaning uchinchi bosqichida tajriba guruhi ishtirok- 

chilarida g‘ovlar osha yugurishning ritmik tuzilishi ko‘rsatkichlari sezilarli darajada yaxshilandi va model para- 

metrlarga yaqinlashdi, bu esa ishlab chiqilgan yondashuvning samaradorligini tasdiqlaydi. 
Shartli belgilashda V, % – model parametrlariga nisbatan variatsiya koeffitsiyenti sifatida qabul qilindi. 

Tajriba guruhi sportchilarida g‘ovlar blokidagi yugurish qadami davomiyligining variatsiya koeffitsiyentlari uch 

marotaba qayta urinishda (r < 0,05) sezilarli darajada past ko‘rsatkichlarni namoyon etdi. Bu esa shakllangan 

harakat ko‘nikmasining, ya’ni g‘ovlar blokining ritmik tuzilishi barqarorligini tasdiqlaydi. 

Tadqiqot davomida texnologiyaning turli bosqichlarida hamda yakuniy sinovda ritmik tuzilmaning shakllan- 

ganlik darajasi bo‘yicha qiyosiy tahlil shuni ko‘rsatdiki, tajriba guruhida yugurish qadamlari variatsiya koeffitsi- 

yenti bosqichma-bosqich yaxshilanib, model parametrlariga maksimal darajada yaqinlashdi (r < 0,05). 

Nazorat guruhida ham ijobiy tendensiyalar kuzatildi, biroq ularning o‘zgarishlari sezilarli emas va statistik 

ishonchlilikka ega emas edi (r > 0,05). Natijada, ritmik tuzilmaning model ko‘rsatkichlariga moslik darajasi 

nazorat guruhida avvalgi og‘ish darajasida saqlanib qoldi.G‘ovlar osha va 50 metrga yugurish natijalarining 

qiyosiy tahlili tajriba guruhida g‘ovlar osha yugurish natijalari sezilarli darajada yuqoriligini ko‘rsatdi (r < 0,05). 

Shu bilan birga, g‘ovsizlik sharoitida (silliq masofada) guruhlar natijalari orasida sezilarli farqlar aniqlan- 

madi (r > 0,05). 

Muhimi, tajriba guruhida g‘ovlar bilan va g‘ovlarsiz 50 metr yugurish vaqti farqi texnik samaradorlikning 

optimal mezoniga mos kelib, 1,05 soniyani tashkil etdi, nazorat guruhida esa bu farq 2,08 soniyaga yetdi. 

Ekspert baholash natijalariga ko‘ra, g‘ovdan o‘tish texnikasi (hujum, o‘tish, to‘siqdan tushish elementlari) ikki 

guruh sportchilarida deyarli bir xil darajada qayd etildi (1-jadval). 

1-jadval: Yosh yengil atletikachilarda g‘ovlar osha yugurishda ritmik tuzilma ko‘rsatkichlarining tajriba va nazorat 
guruhlari bo‘yicha solishtirma tahlili 

Qadamlar Model 
Tajriba guruhi (i = 25) Nazorat guruhi (п = 25) 

ер ± с, с Farq Ѵ,% ср ± О´´, С ср ± О, С ср ± О, С 

G‘ovlar 0,525 0,516 ±0,03 0,009 3,30 0,591 ±0,05 0,591 ±0,05 0,591 ±0,05 

1-chi 0,195 0,187 ±0,02 1,46;>0,05 9,10 0,185 ±0,02 0,185 ±0,02 0,185 ±0,02 

2-chi 0,300 0,304 ±0,02 0,008 5,12 0,333 ±0,03 0,333 ±0,03 0,333 ±0,03 

3-chi 0,245 0,247 ±0,01 1,35;>0,05 6,44 0,325 ±0,02 0,325 ±0,02 0,325 ±0,02 

Shu asosda, tajriba guruhining yuqori natijasi, asosan, yugurish ritmining va g‘ovlarni yengib o‘tishning 

optimal ritmik tuzilmasini shakllantirish hisobiga erishilganligi taxmin qilinadi. G‘ov bloklari ritmining va g‘ovni 

yengib o‘tish jarayonining yuqori ekspert baholari ham bu xulosani tasdiqlaydi (r < 0,05). 

Yosh sportchilarda 50 metrga g‘ovlar osha yugurish natijalari bilan g‘ovlar blokining ritmik tuzilishining 

ayrim elementlari o‘rtasidagi o‘zaro bog‘liqlik tahlili shuni ko‘rsatdiki, depsinish nuqtasidan g‘ovgacha bo‘lgan 
masofa hamda g‘ovlararo oraliqning uchinchi qadami davomiyligi manfiy korrelyatsiyaga ega (g = –0,508). Bu 

shuni anglatadiki, uchinchi qadam vaqti ortishi hujum uzunligining qisqarishiga olib keladi, natijada g‘ov ustidan 

tik sakrash yuz beradi va umumiy yugurish tezligi pasayadi. 

Tajriba guruhi ishtirokchilarida g‘ovlar blokining modelli ritmik tuzilishini maqsadli shakllantirish natijasida 

g‘ovni yengib o‘tishning oqilona ritmi (hujum va tushish uzunliklarining nisbatiga ko‘ra) muvaffaqiyatli shakllandi. 

Ularning ko‘rsatkichlari 60,5 : 39,5 % nisbatda qayd etildi va bu model parametrlariga yaqin natija hisoblanadi. 

Aksincha, nazorat guruhida mazkur nisbat buzilgan bo‘lib, 57,2 : 42,8 % darajasida qayd etildi. Ushbu holat, 

yuqorida qayd etilganidek, g‘ovlararo uchinchi qadamning ortiqcha cho‘zilishi va g‘ov ustidan uchish fazasining 

ortishi bilan bog‘liq bo‘lib, butun blokning ritmik tuzilishini izdan chiqaradi. 

Tadqiqot natijalarining ishonchliligi va ilmiy asoslanganligi bir qator omillar bilan ta’minlandi: tadqiqot 

mantig‘iga qat’iy rioya etilishi, dastlabki nazariy-uslubiy qoidalar majmui, qo‘yilgan vazifalarga mos keluvchi 

obyektiv tadqiqot metodlaridan foydalanilishi, pedagogik tajriba-sinov ishlari metrologik talablar asosida tashkil 

etilishi, natijalarni zamonaviy hisoblash texnikasi yordamida matematik-statistik qayta ishlash hamda olingan 

ma’lumotlarning batafsil ilmiy talqin qilinishi. Shunday qilib, tadqiqot natijalari qo‘yilgan maqsadga erishilganini 

va belgilangan vazifalar izchil hal qilinganini tasdiqlaydi. Olingan ma’lumotlar yosh sportchilarda g‘ovlar osha M
A

K
T

A
B

 
T

A
’

L
IM

I 
S

C
H

O
O

L
 E

D
U

C
A

T
IO

N
 

Ш
К

О
Л

Ь
Н

О
Е

 О
Б

Р
А

З
О

В
А

Н
И

Е
 



AKTABGACHA VA 

AKTAB TA’LIMI 
2026-yil, fevral, 2(1)-son 

937 

 

 

yugurish ritmik tuzilmasini shakllantirish bo‘yicha ishlab chiqilgan pedagogik texnologiyaning yuqori samara- 

dorligini asoslab berdi. 

 

XULOSA VA TAKLIFLAR  

Yosh sportchilarni g‘ovlar osha yugurish texnikasiga o‘rgatish masalalarini o‘rganishga bag‘ishlangan ilmiy 

va uslubiy manbalar tahlili shuni ko‘rsatadiki, sport tayyorgarligining dastlabki bosqichlarida ushbu turdagi 

yugurishning asosiy ritmik xususiyatlarini shakllantirish bo‘yicha aniq metodik yondashuvlar yetarli darajada 

ishlab chiqilmagan. Shu sababli muammoni samarali hal etish uchun malakali sportchilarning musobaqa 

faoliyati modelidan kelib chiqqan holda g‘ovlar osha yugurishning ratsional ritmik tuzilmasini shakllantirishga 

qaratilgan ilmiy asoslangan pedagogik texnologiyani ishlab chiqish zarurati yuzaga keldi. 

Taklif etilgan texnologiya quyidagi tarkibiy qismlarni o‘z ichiga oladi: 

• g‘ovlar osha yugurishning model ritmik xususiyatlarini maqsadli shakllantirish; 

• o‘qitishning izchil bosqichlari va ularning dasturiy-mazmunli ta’minoti; 

• pedagogik talablar tizimi; 

• instrumental diagnostika majmuasi. 

Tadqiqot davomida model ritmik tuzilmani shakllantirish jarayonida texnologiyani amalga oshirishning to‘rt 

bosqichi ajratib ko‘rsatildi: 

• psixomotor qobiliyatlarni rivojlantirish – g‘ovlar osha yugurish texnikasini egallash uchun zarur bo‘lgan 

asosiy psixomotor imkoniyatlarni shakllantirish; 

• interiorizatsiya – tashqi berilgan ritmik tuzilmani sportchi ongida o‘zlashtirish va uni ichki harakat modeli 

sifatida qabul qilish; 

• eksteriorizatsiya – shakllangan ichki modelni amaliy harakat faoliyatiga o‘tkazish, ya’ni yugurish ritmini 

texnik bajarishga moslashtirish; 

• barqarorlashuv – tobora murakkablashib boruvchi sharoitlarda modelli ritmik tuzilmaning nisbiy mustahka- 

mlanishi. 

Tajriba jarayonida yosh sportchilarda g‘ovlar osha yugurish ritmini shakllantirish samaradorligi instrumental 

diagnostika vositalari orqali nazorat qilindi. Ushbu majmua seysmodatchiklar, signal kuchaytirgich va shaxsiy 

kompyuterdan iborat bo‘lib, yugurish qadamlari davomiyligini aniqlash va natijalarni raqamli yoki grafik ko‘ri- 

nishda qayd etish imkonini berdi. Bu esa individual ritmik tuzilmaning model parametrlarga muvofiqligini baho- 

lash hamda zarur hollarda texnika elementlariga yoki ritmga tuzatishlar kiritishga sharoit yaratdi. Pedagogik 

tajriba natijalari ishlab chiqilgan texnologiyani qo‘llashning samaradorligini tasdiqladi. 

Tajriba guruhi sportchilari nazorat guruhiga nisbatan g‘ovlar blokidagi yugurish qadamlari davomiyligining 

optimal nisbatlarini ancha yuqori darajada shakllantira oldilar (r < 0,05). Shuningdek, 50 metrga g‘ovlar osha 

yugurish natijalari (r < 0,01) va texnik ko‘rsatkichlarida (r > 0,05) sezilarli ustunlikka erishildi. Bu esa ishlab 

chiqilgan pedagogik texnologiyaning sport natijalarini oshirishda muhim ahamiyatga ega ekanini yaqqol ko‘rsa- 

tadi. 

